
Namo tassa bhagavato arahato sammāsambuddhassa.

Khuddakanikāye

Petavatthu-aţţhakathā

Ganthārambhakathā

Mahākāruņikaŋ (p. 001) nāthaŋ, ñeyyasāgarapāraguŋ.

Vande nipuņagambhīra-vicitranayadesanaŋ.

Vijjācaraņasampannā, yena niyyanti lokato;

Vande tamuttamaŋ dhammaŋ, sammāsambuddhapūjitaŋ.

Sīlādiguņasampanno, ţhito maggaphalesu yo;

Vande ariyasanghaŋ taŋ, puññakkhettaŋ anuttaraŋ.

Vandanājanitaŋ puññaŋ, iti yaŋ ratanattaye;

Hatantarāyo sabbattha, hutvāhaŋ tassa tejasā.

Petehi ca kataŋ kammaŋ, yaŋ yaŋ purimajātisu;

Petabhāvāvahaŋ taŋ taŋ, tesañhi phalabhedato.

Pakāsayantī buddhānaŋ, desanā yā visesato;

Saŋvegajananī kamma-phalapaccakkhakārinī.

Petavatthūti nāmena, supariññātavatthukā;

Yaŋ khuddakanikāyasmiŋ, sangāyiŋsu mahesayo.

Tassa sammāvalambitvā, porāņaţţhakathānayaŋ;

Tattha tattha nidānāni, vibhāvento visesato.

Suvisuddhaŋ (p. 002) asankiņņaŋ, nipuņatthavinicchayaŋ;

Mahāvihāravāsīnaŋ, samayaŋ avilomayaŋ.

Yathābalaŋ karissāmi, atthasaŋvaņņanaŋ subhaŋ;

Sakkaccaŋ bhāsato taŋ me, nisāmayatha sādhavoti.

Tattha petavatthūti seţţhiputtādikassa tassa tassa sattassa petabhāvahetubhūtaŋ kammaŋ, tassa pana pakāsanavasena pavatto ‘khettūpamā arahanto’ ti-ādikā pariyattidhammo idha ‘petavatthū’ ti adhippeto.

Tayidaŋ petavatthu kena bhāsitaŋ, kattha bhāsitaŋ, kadā bhāsitaŋ, kasmā ca bhāsitanti? Vuccate– idañhi petavatthu duvidhena pavattaŋ aţţhuppattivasena, pucchāvissajjanavasena ca. Tattha yaŋ aţţhuppattivasena pavattaŋ, taŋ bhagavatā bhāsitaŋ, itaraŋ nāradattherādīhi pucchitaŋ tehi tehi petehi bhāsitaŋ. Satthā pana yasmā nāradattherādīhi tasmiŋ tasmiŋ pucchāvissajjane ārocite taŋ taŋ aţţhuppattiŋ katvā sampattaparisāya dhammaŋ desesi, tasmā sabbampetaŋ petavatthu satthārā bhāsitameva nāma jātaŋ. Pavattitavaradhammacakke hi satthari tattha tattha rājagahādīsu viharante yebhuyyena tāya tāya aţţhuppattiyā pucchāvissajjanavasena sattānaŋ kammaphalapaccakkhakaraņāya taŋ taŋ petavatthu desanāruļhanti ayaŋ tāvettha ‘kena bhāsitan’ ti-ādīnaŋ padānaŋ sādhāraņato vissajjanā. Asādhāraņato pana tassa tassa vatthussa atthavaņņanāyameva āgamissati.

Taŋ panetaŋ petavatthu vinayapiţakaŋ suttantapiţakaŋ abhidhammapiţakanti tīsu piţakesu suttantapiţakapariyāpannaŋ, dīghanikāyo majjhimanikāyo saŋyuttanikāyo anguttaranikāyo khuddakanikāyoti pañcasu nikāyesu khuddakanikāyapariyāpannaŋ, suttaŋ geyyaŋ veyyākaraņaŋ gāthā udānaŋ itivuttakaŋ jātakaŋ abbhutadhammaŋ vedallanti navasu sāsanangesu gāthāsangahaŋ.

‘Dvāsīti (p. 003) buddhato gaņhiŋ, dve sahassāni bhikkhuto;

Caturāsīti sahassāni, ye me dhammā pavattino’ ti. (theragā. 1027)–

Evaŋ dhammabhaņđāgārikena paţiññātesu caturāsītiyā dhammakkhandhasahassesu katipayadhammakkhandhasangahaŋ, bhāņavārato catubhāņavāramattaŋ, vaggato– uragavaggo ubbarivaggo cūļavaggo mahāvaggoti catuvaggasangahaŋ. Tesu paţhamavagge dvādasa vatthūni, dutiyavagge terasa vatthūni, tatiyavagge dasa vatthūni, catutthavagge soļasa vatthūnīti vatthuto ekapaññāsavatthupaţimaņđitaŋ. Tassa vaggesu uragavaggo ādi, vatthūsu khettūpamapetavatthu ādi, tassāpi ‘khettūpamā arahanto’ ti ayaŋ gāthā ādi.

1. Uragavaggo

1. Khettūpamapetavatthuvaņņanā
Taŋ panetaŋ vatthuŋ bhagavā rājagahe viharanto veļuvane kalandakanivāpe aññataraŋ seţţhiputtapetaŋ ārabbha kathesi. Rājagahe kira aññataro ađđho mahaddhano mahābhogo pahūtavittūpakaraņo anekakoţidhanasannicayo seţţhi ahosi. Tassa mahādhanasampannatāya ‘mahādhanaseţţhi’tveva samaññā ahosi. Ekova putto ahosi, piyo manāpo. Tasmiŋ viññutaŋ patte mātāpitaro evaŋ cintesuŋ– ‘amhākaŋ puttassa divase divase sahassaŋ sahassaŋ paribbayaŋ karontassa vassasatenāpi ayaŋ dhanasannicayo parikkhayaŋ na gamissati, kiŋ imassa sippuggahaņaparissamena, akilantakāyacitto yathāsukhaŋ bhoge paribhuñjatū’ ti sippaŋ na sikkhāpesuŋ. Vayappatte pana kularūpayobbanavilāsasampannaŋ kāmābhimukhaŋ dhammasaññāvimukhaŋ kaññaŋ ānesuŋ. So tāya saddhiŋ abhiramanto dhamme cittamattampi anuppādetvā, samaņabrāhmaņagurujanesu anādaro hutvā, dhuttajanaparivuto rajjamāno pañcakāmaguņe rato giddho mohena andho hutvā kālaŋ vītināmetvā, mātāpitūsu kālakatesu naţanāţakagāyakādīnaŋ yathicchitaŋ dento dhanaŋ vināsetvā nacirasseva (p. 004) pārijuññappatto hutvā, iņaŋ gahetvā jīvikaŋ kappento puna iņampi alabhitvā iņāyikehi codiyamāno tesaŋ attano khettavatthugharādīni datvā, kapālahattho bhikkhaŋ caritvā bhuñjanto tasmiŋyeva nagare anāthasālāyaŋ vasati.

Atha naŋ ekadivasaŋ corā samāgatā evamāhaŋsu– ‘ambho purisa, kiŋ tuyhaŋ iminā dujjīvitena, taruņo tvamasi thāmajavabalasampanno, kasmā hatthapādavikalo viya acchasi? Ehi amhehi saha corikāya paresaŋ santakaŋ gahetvā sukhena jīvikaŋ kappehī’ ti. So ‘nāhaŋ corikaŋ kātuŋ jānāmī’ ti āha. Corā ‘mayaŋ taŋ sikkhāpema, kevalaŋ tvaŋ amhākaŋ vacanaŋ karohī’ ti āhaŋsu. So ‘sādhū’ ti sampaţicchitvā tehi saddhiŋ agamāsi. Atha te corā tassa hatthe mahantaŋ muggaraŋ datvā sandhiŋ chinditvā gharaŋ pavisanto taŋ sandhimukhe ţhapetvā āhaŋsu– ‘sace idha añño koci āgacchati, taŋ iminā muggarena paharitvā ekappahāreneva mārehī’ ti. So andhabālo hitāhitaŋ ajānanto paresaŋ āgamanameva olokento tattha aţţhāsi Corā pana gharaŋ pavisitvā gayhūpagaŋ bhaņđaŋ gahetvā gharamanussehi ñātamattāva ito cito ca palāyiŋsu. Gharamanussā uţţhahitvā sīghaŋ sīghaŋ dhāvantā ito cito ca olokentā taŋ purisaŋ sandhidvāre ţhitaŋ disvā ‘hare duţţhacorā’ ti gahetvā hatthapāde muggarādīhi pothetvā rañño dassesuŋ– ‘ayaŋ, deva, coro sandhisukhe gahito’ ti. Rājā ‘imassa sīsaŋ chindāpehī’ ti nagaraguttikaŋ āņāpesi. ‘Sādhu, devā’ ti nagaraguttiko taŋ gāhāpetvā pacchābāhaŋ gāļhabandhanaŋ bandhāpetvā rattavaņņaviraļamālābandhakaņţhaŋ iţţhakacuņņamakkhitasīsaŋ vajjhapahaţabheridesitamaggaŋ rathikāya rathikaŋ singhāţakena singhāţakaŋ vicarāpetvā kasāhi tāļento āghātanābhimukhaŋ neti. ‘Ayaŋ imasmiŋ nagare vilumpamānakacoro gahito’ ti kolāhalaŋ ahosi.

Tena ca samayena tasmiŋ nagare sulasā nāma nagarasobhinī pāsāde ţhitā vātapānantarena olokentī taŋ tathā nīyamānaŋ disvā pubbe tena kataparicayā ‘ayaŋ puriso imasmiŋyeva nagare mahatiŋ sampattiŋ anubhavitvā idāni evarūpaŋ anatthaŋ anayabyasanaŋ patto’ ti tassa kāruññaŋ (p. 005) uppādetvā cattāro modake pānīyañca pesesi. Nagaraguttikassa ca ārocāpesi– ‘tāva ayyo āgametu, yāvāyaŋ puriso ime modake khāditvā pānīyaŋ pivissatī’ ti.

Athetasmiŋ antare āyasmā mahāmoggallāno dibbena cakkhunā olokento tassa byasanappattiŋ disvā karuņāya sañcoditamānaso– ‘ayaŋ puriso akatapuñño katapāpo, tenāyaŋ niraye nibbattissati, mayi pana gate modake ca pānīyañca datvā bhummadevesu uppajjissati, yaŋnūnāhaŋ imassa avassayo bhaveyyan’ ti cintetvā pānīyamodakesu upanīyamānesu tassa purisassa purato pāturahosi. So theraŋ disvā pasannamānaso ‘kiŋ me idāneva imehi māriyamānassa modakehi khāditehi, idaŋ pana paralokaŋ gacchantassa pātheyyaŋ bhavissatī’ ti cintetvā modake ca pānīyañca therassa dāpesi. Thero tassa pasādasaŋvađđhanatthaŋ tassa passantasseva tathārūpe ţhāne nisīditvā modake paribhuñjitvā pānīyañca pivitvā uţţhāyāsanā pakkāmi. So pana puriso coraghātakehi āghātanaŋ netvā sīsacchedaŋ pāpito anuttare puññakkhette mahāmoggallānatthere katena puññena uļāre devaloke nibbattanārahopi yasmā ‘sulasaŋ āgamma mayā ayaŋ deyyadhammo laddho’ ti sulasāya gatena sinehena maraņakāle cittaŋ upakkiliţţhaŋ ahosi. Tasmā hīnakāyaŋ upapajjanto pabbatagahanasambhūte sandacchāye mahānigrodharukkhe rukkhadevatā hutvā nibbatti.

So kira sace paţhamavaye kulavaŋsaţţhapane ussukkaŋ akarissa, tasmiŋyeva nagare seţţhīnaŋ aggo abhavissa, majjhimavaye majjhimo, pacchimavaye pacchimo. Sace pana paţhamavaye pabbajito abhavissa, arahā abhavissa, majjhimavaye sakadāgāmī anāgāmī vā abhavissa, pacchimavaye sotāpanno abhavissa. Pāpamittasaŋsaggena pana itthidhutto surādhutto duccaritanirato anādariko hutvā anukkamena sabbasampattito parihāyitvā mahābyasanaŋ pattoti vadanti.

Atha so aparena samayena sulasaŋ uyyānagataŋ disvā sañjātakāmarāgo andhakāraŋ māpetvā taŋ attano bhavanaŋ netvā sattāhaŋ tāya (p. 006) saddhiŋ saŋvāsaŋ kappesi, attānañcassā ārocesi. Tassā mātā taŋ apassantī rodamānā ito cito ca paribbhamati. Taŋ disvā mahājano ‘ayyo mahāmoggallāno mahiddhiko mahānubhāvo tassā gatiŋ jāneyya, taŋ upasankamitvā puccheyyāsī’ ti āha. Sā ‘sādhu ayyo’ ti theraŋ upasankamitvā tamatthaŋ pucchi. Thero ‘ito sattame divase veļuvanamahāvihāre bhagavati dhammaŋ desente parisapariyante passissasī’ ti āha. Atha sulasā taŋ devaputtaŋ avoca– ‘ayuttaŋ mayhaŋ tava bhavane vasantiyā, ajja sattamo divaso, mama mātā maŋ apassantī paridevasokasamāpannā bhavissati, sādhu maŋ, deva, tattheva nehī’ ti. So taŋ netvā veļuvane bhagavati dhammaŋ desente parisapariyante ţhapentvā adissamānarūpo aţţhāsi.

Tato mahājano sulasaŋ disvā evamāha– ‘amma sulase, tvaŋ ettakaŋ divasaŋ kuhiŋ gatā? Tava mātā tvaŋ apassantī paridevasokasamāpannā ummādappattā viya jātā’ ti. Sā taŋ pavattiŋ mahājanassa ācikkhi. Mahājanena ca ‘kathaŋ so puriso tathāpāpapasuto akatakusalo devūpapattiŋ paţilabhatī’ ti vutte sulasā ‘mayā dāpite modake pānīyañca ayyassa mahāmoggallānattherassa datvā tena puññena devūpapattiŋ paţilabhatī’ ti āha. Taŋ sutvā mahājano acchariyabbhutacittajāto ahosi– ‘arahanto nāma anuttaraŋ puññakkhettaŋ lokassa, yesu appakopi kato kāro sattānaŋ devūpapattiŋ āvahatī’ ti uļāraŋ pītisomanassaŋ paţisaŋvedesi. Bhikkhū tamatthaŋ bhagavato ārocesuŋ. Tato bhagavā imissā aţţhuppattiyā–

1. ‘Khettūpamā arahanto, dāyakā kassakūpamā;

Bījūpamaŋ deyyadhammaŋ, etto nibbattate phalaŋ.

2. ‘Etaŋ bījaŋ kasī khettaŋ, petānaŋ dāyakassa ca.

Taŋ petā paribhuñjanti, dātā puññena vađđhati.

3. ‘Idheva (p. 007) kusalaŋ katvā, pete ca paţipūjiya;

Saggañca kamatiţţhānaŋ, kammaŋ katvāna bhaddakan’ ti.– Imā gāthā abhāsi.

1. Tattha khettūpamāti khittaŋ vuttaŋ bījaŋ tāyati mahapphalabhāvakaraņena rakkhatīti khettaŋ, sālibījādīnaŋ viruhanaţţhānaŋ. Taŋ upamā etesanti khettūpamā, kedārasadisāti attho. Arahantoti khīņāsavā. Te hi kilesārīnaŋ saŋsāracakkassa arānañca hatattā, tato eva ārakattā, paccayādīnaŋ arahattā, pāpakaraņe rahābhāvā ca ‘arahanto’ ti vuccanti. Tattha yathā khetañhi tiņādidosarahitaŋ svābhisankhatabījamhi vutte utusalilādipaccayantarūpetaŋ kassakassa mahapphalaŋ hoti, evaŋ khīņāsavasantāno lobhādidosarahito svābhisankhate deyyadhammabīje vutte kālādipaccayantarasahito dāyakassa mahapphalo hoti. Tenāha bhagavā ‘khettūpamā arahanto’ ti. Ukkaţţhaniddeso ayaŋ tassa sekhādīnampi khettabhāvāpaţikkhepato.

Dāyakāti cīvarādīnaŋ paccayānaŋ dātāro pariccajanakā, tesaŋ pariccāgena attano santāne lobhādīnaŋ pariccajanakā chedanakā, tato vā attano santānassa sodhakā, rakkhakā cāti attho. Kassakūpamāti kassakasadisā. Yathā kassako sālikhettādīni kasitvā yathākālañca vuttudakadānanīharaņanidhānarakkhaņādīhi appamajjanto uļāraŋ vipulañca sassaphalaŋ paţilabhati, evaŋ dāyakopi arahantesu deyyadhammapariccāgena pāricariyāya ca appamajjanto uļāraŋ vipulañca dānaphalaŋ paţilabhati. Tena vuttaŋ ‘dāyakā kassakūpamā’ ti.

Bījūpamaŋ deyyadhammanti lingavipallāsena vuttaŋ, bījasadiso deyyadhammoti attho. Annapānādikassa hi dasavidhassa dātabbavatthuno etaŋ nāmaŋ. Etto nibbattate phalanti etasmā dāyakapaţiggāhakadeyyadhammapariccāgato dānaphalaŋ nibbattati ceva uppajjati ca, ciratarapabandhavasena pavattati cāti attho. Ettha ca yasmā pariccāgacetanābhisankhatassa annapānādivatthuno bhāvo, na itarassa, tasmā ‘bījūpamaŋ deyyadhamman’ ti deyyadhammaggahaņaŋ kataŋ. Tena deyyadhammāpadesena (p. 008) deyyadhammavatthuvisayāya pariccāgacetanāyayeva bījabhāvo daţţhabbo. Sā hi paţisandhi-ādippabhedassa tassa nissayārammaņappabhedassa ca phalassa nipphādikā, na deyyadhammoti.

2. Etaŋ bījaŋ kasī khettanti yathāvuttaŋ bījaŋ, yathāvuttañca khettaŋ, tassa bījassa tasmiŋ khette vapanapayogasankhātā kasi cāti attho. Etaŋ tayaŋ kesaŋ icchitabbanti āha ‘petānaŋ dāyakassa cā’ ti. Yadi dāyako pete uddissa dānaŋ deti, petānañca dāyakassa ca, yadi na pete uddissa dānaŋ deti, dāyakasseva etaŋ bījaŋ esā kasi etaŋ khettaŋ upakārāya hotīti adhippāyo. Idāni taŋ upakāraŋ dassetuŋ ‘taŋ petā paribhuñjanti, dātā puññena vađđhatī’ ti vuttaŋ. Tattha taŋ petā paribhuñjantīti dāyakena pete uddissa dāne dinne yathāvuttakhettakasibījasampattiyā anumodanāya ca yaŋ petānaŋ upakappati, taŋ dānaphalaŋ petā paribhuñjanti. Dātā puññena vađđhatīti dātā pana attano dānamayapuññanimittaŋ devamanussesu bhogasampatti-ādinā puññaphalena abhivađđhati. Puññaphalampi hi ‘kusalānaŋ, bhikkhave, dhammānaŋ samādānahetu evamidaŋ puññaŋ pavađđhatī’ ti-ādīsu (dī. ni. 3.80) puññanti vuccati.

3. Idheva kusalaŋ katvāti anavajjasukhavipākaţţhena kusalaŋ petānaŋ uddisanavasena dānamayaŋ puññaŋ upacinitvā idheva imasmiŋyeva attabhāve. Pete ca paţipūjiyāti pete uddissa dānena sammānetvā anubhuyyamānadukkhato te mocetvā. Pete hi uddissa diyyamānaŋ dānaŋ tesaŋ pūjā nāma hoti. Tenāha– ‘amhākañca katā pūjā’ ti (pe. va. 18), ‘petānaŋ pūjā ca katā uļārā’ ti (pe. va. 25) ca. ‘Pete cā’ ti ca-saddena ‘piyo ca hoti manāpo, abhigamanīyo ca hoti vissāsanīyo, bhāvanīyo ca hoti garukātabbo, pāsaŋso ca hoti kittanīyo viññūnan’ ti evamādike diţţhadhammike dānānisaŋse sangaņhāti. Saggañca kamati ţhānaŋ, kammaŋ katvāna bhaddakanti kalyāņaŋ kusalakammaŋ katvā dibbehi āyu-ādīhi dasahi ţhānehi suţţhu aggattā ‘saggan’ ti laddhanāmaŋ katapuññānaŋ nibbattanaţţhānaŋ devalokaŋ kamati upapajjanavasena upagacchati.

Ettha (p. 009) ca ‘kusalaŋ katvā’ ti vatvā puna ‘kammaŋ katvāna bhaddakan’ ti vacanaŋ ‘deyyadhammapariccāgo viya pattidānavasena dānadhammapariccāgopi dānamayakusalakammamevā’ ti dassanatthanti daţţhabbaŋ. Keci panettha ‘petāti arahanto adhippetā’ ti vadanti, taŋ tesaŋ matimattaŋ ‘petā’ ti khīņāsavānaŋ āgataţţhānasseva abhāvato, bījādibhāvassa ca dāyakassa viya tesaŋ ayujjamānattā, petayonikānaŋ yujjamānattā ca. Desanāpariyosāne devaputtaŋ sulasañca ādiŋ katvā caturāsītiyā pāņasahassānaŋ dhammābhisamayo ahosīti.

Khettūpamapetavatthuvaņņanā niţţhitā.

2. Sūkaramukhapetavatthuvaņņanā
Kāyo te sabbasovaņņoti idaŋ satthari rājagahaŋ upanissāya veļuvane kalandakanivāpe viharante añññātaraŋ sūkaramukhapetaŋ ārabbha vuttaŋ. Atīte kira kassapassa bhagavato sāsane eko bhikkhu kāyena saññato ahosi, vācāya asaññato, bhikkhū akkosati paribhāsati. So kālaŋ katvā niraye nibbatto, ekaŋ buddhantaraŋ tattha paccitvā tato cavitvā imasmiŋ buddhuppāde rājagahasamīpe gijjhakūţapabbatapāde tasseva kammassa vipākāvasesena khuppipāsābhibhūto peto hutvā nibbatti. Tassa kāyo suvaņņavaņņo ahosi, mukhaŋ sūkaramukhasadisaŋ. Athāyasmā nārado gijjhakūţe pabbate vasanto pātova sarīrapaţijagganaŋ katvā pattacīvaramādāya rājagahaŋ piņđāya gacchanto antarāmagge taŋ petaŋ disvā tena katakammaŋ pucchanto–

4. ‘Kāyo te sabbasovaņņo, sabbā obhāsate disā;

Mukhaŋ te sūkarasseva, kiŋ kammamakarī pure’ ti.–

Gāthamāha. Tattha kāyo te sabbasovaņņoti tava kāyo deho sabbo suvaņņavaņņo uttattakanakasannibho. Sabbā obhāsate disāti tassa pabhāya sabbāpi disā samantanto obhāsati vijjotati. Obhāsateti vā antogadhahotu-atthamidaŋ padanti ‘te kāyo sabbasovaņņo sabbā disā obhāseti vijjotetī’ ti attho daţţhabbo. Mukhaŋ (p. 010) te sūkarassevāti mukhaŋ pana te sūkarassa viya, sūkaramukhasadisaŋ tava mukhanti attho. Kiŋ kammamakarī pureti ‘tvaŋ pubbe atītajātiyaŋ kīdisaŋ kammaŋ akāsī’ ti pucchati.

Evaŋ therena so peto katakammaŋ puţţho gāthāya vissajjento–

5. ‘Kāyena saññato āsiŋ, vācāyāsimasaññato;

Tena metādiso vaņņo, yathā passasi nāradā’ ti. –

Āha Tattha kāyena saññato āsinti kāyikena saŋyamena saŋyato kāyadvārikena saŋvarena saŋvuto ahosiŋ. Vācāyāsimasaññatoti vācāya asaññato vācasikena asaŋvarena samannāgato ahosiŋ. Tenāti tena ubhayena saŋyamena asaŋyamena ca. Meti mayhaŋ. Etādiso vaņņoti ediso. Yathā tvaŋ, nārada, paccakkhato passasi, evarūpo, kāyena manussasaņţhāno suvaņņavaņņo, mukhena sūkarasadiso āsinti yojanā. Vaņņasaddo hi idha chaviyaŋ saņţhāne ca daţţhabbo.

Evaŋ peto therena pucchito tamatthaŋ vissajjetvā tameva kāraņaŋ katvā therassa ovādaŋ dento–

6. ‘Taŋ tyāhaŋ nārada brūmi, sāmaŋ diţţhamidaŋ tayā;

Mākāsi mukhasā pāpaŋ, mā kho sūkaramukho ahū’ ti. –

Gāthamāha. Tattha tanti tasmā. Tyāhanti te ahaŋ. Nāradāti theraŋ ālapati. Brūmīti kathemi. Sāmanti sayameva. Idanti attano sarīraŋ sandhāya vadati. Ayañhettha attho– yasmā, bhante nārada, idaŋ mama sarīraŋ galato paţţhāya heţţhā manussasaņţhānaŋ, upari sūkarasaņţhānaŋ, tayā paccakkhatova diţţhaŋ, tasmā te ahaŋ ovādavasena vadāmīti. Kinti ceti āha ‘mākāsi mukhasā pāpaŋ, mā kho sūkaramukho ahū’ ti. Tattha māti paţisedhe nipāto. Mukhasāti mukhena. Khoti avadhāraņe, vācāya pāpakammaŋ mākāsi mā karohi. Mā (p. 011) kho sūkaramukho ahūti ahaŋ viya sūkaramukho mā ahosiyeva. Sace pana tvaŋ mukharo hutvā vācāya pāpaŋ kareyyāsi, ekaŋsena sūkaramukho bhaveyyāsi, tasmā mākāsi mukhasā pāpanti phalapaţisedhanamukhenapi hetumeva paţisedheti.

Athāyasmā nārado rājagahe piņđāya caritvā pacchābhattaŋ piņđapātapaţikkanto catuparisamajjhe nisinnassa satthuno tamatthaŋ ārocesi. Satthā, ‘nārada, pubbeva mayā so sattho diţţho’ ti vatvā anekākāravokāraŋ vacīduccaritasannissitaŋ ādīnavaŋ, vacīsucaritapaţisaŋyuttañca ānisaŋsaŋ pakāsento dhammaŋ desesi. Sā desanā sampattaparisāya sātthikā ahosīti.

Sūkaramukhapetavatthuvaņņanā niţţhitā.

3. Pūtimukhapetavatthuvaņņanā
Dibbaŋ subhaŋ dhāresi vaņņadhātunti idaŋ satthari veļuvane viharante kalandakanivāpe aññataraŋ pūtimukhapetaŋ ārabbha vuttaŋ. Atīte kira kassapassa bhagavato kāle dve kulaputtā tassa sāsane pabbajitvā sīlācārasampannā sallekhavuttino aññatarasmiŋ gāmakāvāse samaggavāsaŋ vasiŋsu. Atha aññataro pāpajjhāsayo pesuññābhirato bhikkhu tesaŋ vasanaţţhānaŋ upagañchi. Therā tena saddhiŋ paţisanthāraŋ katvā vasanaţţhānaŋ datvā dutiyadivase taŋ gahetvā gāmaŋ piņđāya pavisiŋsu. Manussā te disvā tesu theresu ativiya paramanipaccakāraŋ katvā yāgubhattādīhi paţimānesuŋ. So vihāraŋ pavisitvā cintesi– ‘sundaro vatāyaŋ gocaragāmo, manussā ca saddhā pasannā, paņītapaņītaŋ piņđapātaŋ denti, ayañca vihāro chāyūdakasampanno, sakkā me idha sukhena vasituŋ. Imesu pana bhikkhūsu idha vasantesu mayhaŋ phāsuvihāro na bhavissati, antevāsikavāso viya bhavissati. Handāhaŋ ime aññamaññaŋ bhinditvā yathā na puna idha vasissanti, tathā karissāmī’ ti.

Athekadivasaŋ (p. 012) mahāthere dvinnampi ovādaŋ datvā attano vasanaţţhānaŋ paviţţhe pesuņiko bhikkhu thokaŋ kālaŋ vītināmetvā mahātheraŋ upasankamitvā vanditvā therena ‘kiŋ, āvuso, vikāle āgatosī’ ti ca vutte, ‘āma, bhante kiñci vattabbaŋ atthī’ ti vatvā ‘kathehi, āvuso’ ti therena anuññāto āha– ‘eso, bhante, tumhākaŋ sahāyakatthero sammukhā mitto viya attānaŋ dassetvā parammukhā sapatto viya upavadatī’ ti. ‘Kiŋ kathetī’ ti pucchito ‘suņātha, bhante, “eso mahāthero saţho māyāvī kuhako micchājīvena jīvikaŋ kappetī” ti tumhākaŋ aguņaŋ kathetī’ ti āha. ‘Mā, āvuso, evaŋ bhaņi, na so bhikkhu evaŋ maŋ upavadissati, gihikālato paţţhāya mama sabhāvaŋ jānāti “pesalo kalyāņasīlo”‘ ti. ‘Sace, bhante, tumhe attano visuddhacittatāya evaŋ cintetha, taŋ tumhākaŋyeva anucchavikaŋ, mayhaŋ pana tena saddhiŋ veraŋ natthi, kasmā ahaŋ tena avuttaŋ “vuttan” ti vadāmi. Hotu, kālantarena sayameva jānissathā’ ti āha. Theropi puthujjanabhāvadosena dveļhakacitto ‘evampi siyā’ ti sāsankahadayo hutvā thokaŋ sithilavissāso ahosi. So bālo paţhamaŋ mahātheraŋ paribhinditvā itarampi thenaŋ vuttanayeneva paribhindi. Atha te ubhopi therā dutiyadivase aññamaññaŋ anālapitvā pattacīvaramādāya gāme piņđāya caritvā piņđapātamādāya attano vasanaţţhāneyeva paribhuñjitvā sāmīcimattampi akatvā taŋ divasaŋ tattheva vasitvā vibhātāya ca rattiyā aññamaññaŋ anārocetvāva yathāphāsukaţţhānaŋ agamaŋsu.

Pesuņikaŋ pana bhikkhuŋ paripuņņamanorathaŋ gāmaŋ piņđāya paviţţhaŋ manussā disvā āhaŋsu– ‘bhante, therā kuhiŋ gatā’ ti? So āha – ‘sabbarattiŋ aññamaññaŋ kalahaŋ katvā mayā “mā kalahaŋ karotha, samaggā hotha, kalaho nāma anatthāvaho āyatidukkhuppādako akusalasaŋvattaniko, purimakāpi kalahena mahatā hitā paribhaţţhā” ti-ādīni vuccamānāpi mama vacanaŋ anādiyitvā pakkantā’ ti. Tato manussā ‘therā tāva gacchantu, tumhe pana amhākaŋ anukampāya idheva anukkaņţhitvā vasathā’ ti yāciŋsu. So ‘sādhū’ ti paţissuņitvā tattheva vasanto katipāhena cintesi– ‘mayā sīlavanto kalyāņadhammā bhikkhū (p. 013) āvāsalobhena paribhinnā, bahuŋ vata mayā pāpakammaŋ pasutan’ ti balavavippaţisārābhibhūto sokavegena gilāno hutvā nacireneva kālaŋ katvā avīcimhi nibbatti.

Itare dve sahāyakattherā janapadacārikaŋ carantā aññatarasmiŋ āvāse samāgantvā aññamaññaŋ sammoditvā tena bhikkhunā vuttaŋ bhedavacanaŋ aññamaññassa ārocetvā tassa abhūtabhāvaŋ ñatvā samaggā hutvā anukkamena tameva āvāsaŋ paccāgamiŋsu. Manussā dve there disvā haţţhatuţţhā sañjātasomanassā hutvā catūhi paccayehi upaţţhahiŋsu. Therā ca tattheva vasantā sappāya-āhāralābhena samāhitacittā vipassanaŋ vađđhetvā nacireneva arahattaŋ pāpuņiŋsu.

Pesuņiko bhikkhu ekaŋ buddhantaraŋ niraye paccitvā imasmiŋ buddhuppāde rājagahassa avidūre pūtimukhapeto hutvā nibbatti. Tassa kāyo suvaņņavaņņo ahosi, mukhato pana puļavakā nikkhamitvā ito cito ca mukhaŋ khādanti, tassa dūrampi okāsaŋ pharitvā duggandhaŋ vāyati. Athāyasmā nārado gijjhakūţapabbatā orohanto taŋ disvā –

7. ‘Dibbaŋ subhaŋ dhāresi vaņņadhātuŋ, vehāyasaŋ tiţţhasi antalikkhe.

Mukhañca te kimayo pūtigandhaŋ, khādanti kiŋ kammamakāsi pubbe’ ti.–

Imāya gāthāya katakammaŋ pucchi. Tattha dibbanti divi bhavaŋ devattabhāvapariyāpannaŋ. Idha pana dibbaŋ viyāti dibbaŋ. Subhanti sobhanaŋ, sundarabhāvaŋ vā. Vaņņadhātunti chavivaņņaŋ. Dhāresīti vahasi Vehāyasaŋ tiţţhasi antalikkheti vehāyasasaññite antalikkhe tiţţhasi. Keci pana ‘vihāyasaŋ tiţţhasi antalikkhe’ ti pāţhaŋ vatvā vihāyasaŋ obhāsento antalikkhe tiţţhasīti vacanasesena atthaŋ vadanti. Pūtigandhanti kuņapagandhaŋ, duggandhanti attho. Kiŋ kammamakāsi pubbeti paramaduggandhaŋ te mukhaŋ kimayo khādanti, kāyo ca suvaņņavaņņo, kīdisaŋ nāma kammaŋ evarūpassa attabhāvassa kāraņabhūtaŋ pubbe tvaŋ akāsīti pucchi.

Evaŋ (p. 014) therena so peto attanā katakammaŋ puţţho tamatthaŋ vissajjento –

8. ‘Samaņo ahaŋ pāpotiduţţhavāco, tapassirūpo mukhasā asaññato.

Laddhā ca me tamasā vaņņadhātu, mukhañca me pesuņiyena pūtī’ ti.–

Gāthamāha. Tattha samaņo ahaŋ pāpoti ahaŋ lāmako samaņo pāpabhikkhu ahosiŋ. Atiduţţhavācoti atiduţţhavacano, pare atikkamitvā langhitvā vattā, paresaŋ guņaparidhaŋsakavacanoti attho. ‘Atidukkhavāco’ ti vā pāţho, ativiya pharusavacano musāvādapesuññādivacīduccaritanirato. Tapassirūpoti samaņapatirūpako. Mukhasāti mukhena. Laddhāti paţiladdhā. Ca-kāro sampiņđanattho. Meti mayā. Tapasāti brahmacariyena. Pesuņiyenāti pisuņavācāya. Putīti pūtigandhaŋ.

Evaŋ so peto attanā katakammaŋ ācikkhitvā idāni therassa ovādaŋ dento–

9. ‘Tayidaŋ tayā nārada sāmaŋ diţţhaŋ,

Anukampakā ye kusalā vadeyyuŋ.

Mā pesuņaŋ mā ca musā abhāņi,

Yakkho tuvaŋ hohisi kāmakāmī’ ti.–

Osānagāthamāha. Tattha tayidanti taŋ idaŋ mama rūpaŋ. Anukampakā ye kusalā vadeyyunti ye anukampanasīlā kāruņikā parahitapaţipattiyaŋ kusalā nipuņā buddhādayo yaŋ vadeyyuŋ, tadeva vadāmīti adhippāyo. Idāni taŋ ovādaŋ dassento ‘mā pesuņaŋ mā ca musā abhāņi, yakkho tuvaŋ hohisi kāmakāmī’ ti āha. Tassattho– pesuņaŋ pisuņavacanaŋ musā ca mā abhāņi mā kathehi. Yadi hi tvaŋ musāvādaŋ pisuņavācañca pahāya vācāya saññato bhaveyyāsi, yakkho vā devo vā devaññataro vā tvaŋ bhavissasi, kāmaŋ kāmitabbaŋ uļāraŋ dibbasampattiŋ (p. 015) paţilabhitvā tattha kāmanasīlo yathāsukhaŋ indriyānaŋ paricaraņena abhiramaņasīloti.

Taŋ sutvā thero tato rājagahaŋ gantvā piņđāya caritvā pacchābhattaŋ piņđapātapaţikkanto satthu tamatthaŋ ārocesi. Satthā taŋ aţţhuppattiŋ katvā dhammaŋ desesi. Sā desanā sampattaparisāya sātthikā ahosīti.

Pūtimukhapetavatthuvaņņanā niţţhitā.

4. Piţţhadhītalikapetavatthuvaņņanā
Yaŋ kiñcārammaņaŋ katvāti idaŋ satthā sāvatthiyaŋ jetavane viharanto anāthapiņđikassa gahapatino dānaŋ ārabbha kathesi. Anāthapiņđikassa kira gahapatino dhītu dhītāya dārikāya dhāti piţţhadhītalikaŋ adāsi ‘ayaŋ te dhītā, imaŋ gahetvā kīļassū’ ti. Sā tattha dhītusaññaŋ uppādesi. Athassā ekadivasaŋ taŋ gahetvā kīļantiyā pamādena patitvā bhijji. Tato dārikā ‘mama dhītā matā’ ti parodi. Taŋ rodantiŋ kocipi gehajano saññāpetuŋ nāsakkhi. Tasmiñca samaye satthā anāthapiņđikassa gahapatino gehe paññatte āsane nisinno hoti, mahāseţţhi ca bhagavato samīpe nisinno ahosi. Dhāti taŋ dārikaŋ gahetvā seţţhissa santikaŋ agamāsi. Seţţhi taŋ disvā ‘kissāyaŋ dārikā rodatī’ ti āha. Dhāti taŋ pavattiŋ seţţhissa ārocesi. Seţţhi taŋ dārikaŋ anke nisīdāpetvā ‘tava dhītudānaŋ dassāmī’ ti saññāpetvā satthu ārocesi– ‘bhante, mama nattudhītaraŋ piţţhadhītalikaŋ uddissa dānaŋ dātukāmo, taŋ me pañcahi bhikkhusatehi saddhiŋ svātanāya adhivāsethā’ ti. Adhivāsesi bhagavā tuņhībhāvena.

Atha bhagavā dutiyadivase pañcahi bhikkhusatehi saddhiŋ seţţhissa gharaŋ gantvā bhattakiccaŋ katvā anumodanaŋ karonto–

10. ‘Yaŋ kiñcārammaņaŋ katvā, dajjā dānaŋ amaccharī;

Pubbapete ca ārabbha, atha vā vatthudevatā.

11. ‘Cattāro (p. 016) ca mahārāje, lokapāle yasassine;

Kuveraŋ dhataraţţhañca, virūpakkhaŋ virūļhakaŋ.

Te ceva pūjitā honti, dāyakā ca anipphalā.

12. ‘Na hi ruņņaŋ vā soko vā, yā caññā paridevanā;

Na taŋ petassa atthāya, evaŋ tiţţhanti ñātayo.

13. ‘Ayañca kho dakkhiņā dinnā, sanghamhi suppatiţţhitā;

Dīgharattaŋ hitāyassa, ţhānaso upakappatī’ ti.– Imā gāthā abhāsi.

10. Tattha yaŋ kiñcārammaņaŋ katvāti mangalādīsu aññataraŋ yaŋ kiñci ārabbha uddissa. Dajjāti dadeyya. Amaccharīti attano sampattiyā parehi sādhāraņabhāvāsahanalakkhaņassa maccherassa abhāvato amaccharī, pariccāgasīlo macchariyalobhādicittamalaŋ dūrato katvā dānaŋ dadeyyāti adhippāyo. Pubbapete ca ārabbhāti pubbakepi pete uddissa. Vatthudevatāti gharavatthu-ādīsu adhivatthā devatā ārabbhāti yojanā. Atha vāti iminā aññepi devamanussādike ye keci ārabbha dānaŋ dadeyyāti dasseti.

11. Tattha devesu tāva ekacce pākaţe deve dassento ‘cattāro ca mahārāje’ ti vatvā puna te nāmato gaņhanto ‘kuveran’ ti-ādimāha. Tattha kuveranti vessavaņaŋ. Dhataraţţhanti-ādīni sesānaŋ tiņņaŋ lokapālānaŋ nāmāni. Te ceva pūjitā hontīti te ca mahārājāno pubbapetavatthudevatāyo ca uddisanakiriyāya paţimānikā honti. Dāyakā ca anipphalāti ye dānaŋ denti, te dāyakā ca paresaŋ uddisanamattena na nipphalā, attano dānaphalassa bhāgino eva honti.

12. Idāni ‘ye attano ñātīnaŋ maraņena rodanti paridevanti socanti, tesaŋ taŋ niratthakaŋ, attaparitāpanamattamevā’ ti dassetuŋ ‘na hi ruņņaŋ vā’ ti gāthamāha. Tattha ruņņanti ruditaŋ assumocanaŋ na hi kātabbanti (p. 017) vacanaseso. Sokoti socanaŋ cittasantāpo, antonijjhānanti attho. Yā caññā paridevanāti yā ca ruņņasokato aññā paridevanā, ‘kahaŋ ekaputtakā’ ti-ādivācāvippalāpo, sopi na kātabboti attho. Sabbattha vā-saddo vikappanattho Na taŋ petassa atthāyāti yasmā ruņņaŋ vā soko vā paridevanā vāti sabbampi taŋ petassa kālakatassa atthāya upakārāya na hoti, tasmā na hi taŋ kātabbaŋ, tathāpi evaŋ tiţţhanti ñātayo aviddasunoti adhippāyo.

13. Evaŋ ruņņādīnaŋ niratthakabhāvaŋ dassetvā idāni yā pubbapetādike ārabbha dāyakena sanghassa dakkhiņā dinnā, tassā sātthakabhāvaŋ dassento ‘ayañca kho dakkhiņā’ ti gāthamāha. Tattha ayanti dāyakena taŋ dinnaŋ dānaŋ paccakkhato dassento vadati. Ca-saddo byatirekattho, tena yathā ruņņādi petassa na kassaci atthāya hoti, na evamayaŋ, ayaŋ pana dakkhiņā dīgharattaŋ hitāyassa hotīti vakkhamānameva visesaŋ joteti. Khoti avadhāraņe. Dakkhiņāti dānaŋ. Sanghamhi suppatiţţhitāti anuttare puññakkhette sanghe suţţhu patiţţhitā. Dīgharattaŋ hitāyassāti assa petassa cirakālaŋ hitāya atthāya. Ṭhānaso upakappatīti tankhaņaññeva nipphajjati, na kālantareti attho. Ayañhi tattha dhammatā– yaŋ pete uddissa dāne dinne petā ce anumodanti, tāvadeva tassa phalena petā parimuccantīti.

Evaŋ bhagavā dhammaŋ desetvā mahājanaŋ pete uddissa dānābhiratamānasaŋ katvā uţţhāyāsanā pakkāmi. Punadivase seţţhibhariyā avasesā ca ñātakā seţţhiŋ anuvattantā evaŋ temāsamattaŋ mahādānaŋ pavattesuŋ. Atha rājā pasenadi kosalo bhagavantaŋ upasankamitvā ‘kasmā, bhante, bhikkhū māsamattaŋ mama gharaŋ nāgamiŋsū’ ti pucchi. Satthārā tasmiŋ kāraņe kathite rājāpi seţţhiŋ anuvattanto buddhappamukhassa bhikkhusanghassa mahādānaŋ pavattesi, taŋ disvā nāgarā rājānaŋ anuvattantā māsamattaŋ mahādānaŋ pavattesuŋ. Evaŋ māsadvayaŋ piţţhadhītalikamūlakaŋ mahādānaŋ pavattesunti.

Piţţhadhītalikapetavatthuvaņņanā niţţhitā.

5. Tirokuţţapetavatthuvaņņanā
Tirokuţţesu (p. 018) tiţţhantīti idaŋ satthā rājagahe viharanto sambahule pete ārabbha kathesi.

Tatrāyaŋ vitthārakathā– ito dvānavutikappe kāsi nāma nagaraŋ ahosi. Tattha jayaseno nāma rājā rajjaŋ kāresi. Tassa sirimā nāma devī. Tassā kucchiyaŋ phusso nāma bodhisatto nibbattitvā anupubbena sammāsambodhiŋ abhisambujjhi. Jayaseno rājā ‘mama putto mahābhinikkhamanaŋ nikkhamitvā buddho jāto, mayhameva buddho, mayhaŋ dhammo, mayhaŋ sangho’ ti mamattaŋ uppādetvā sabbakālaŋ sayameva upaţţhahati, na aññesaŋ okāsaŋ deti.

Bhagavato kaniţţhabhātaro vemātikā tayo bhātaro cintesuŋ– ‘buddhā nāma sabbaloka hitatthāya uppajjanti, na ekasseva atthāya. Amhākañca pitā aññesaŋ okāsaŋ na deti. Kathaŋ nu kho mayaŋ labheyyāma bhagavantaŋ upaţţhātuŋ bhikkhusanghañcā’ ti? Tesaŋ etadahosi– ‘handa mayaŋ kiñci upāyaŋ karomā’ ti. Te paccantaŋ kupitaŋ viya kārāpesuŋ. Tato rājā ‘paccanto kupito’ ti sutvā tayopi putte paccantaŋ vūpasametuŋ pesesi. Te gantvā vūpasametvā āgatā. Rājā tuţţho varaŋ adāsi ‘yaŋ icchatha, taŋ gaņhathā’ ti. Te ‘mayaŋ bhagavantaŋ upaţţhātuŋ icchāmā’ ti āhaŋsu. Rājā ‘etaŋ ţhapetvā aññaŋ gaņhathā’ ti āha. Te ‘mayaŋ aññena anatthikā’ ti āhaŋsu. Tena hi paricchedaŋ katvā gaņhathāti. Te satta vassāni yāciŋsu. Rājā na adāsi. Evaŋ ‘cha, pañca, cattāri, tīņi, dve, ekaŋ, satta māse, cha, pañca, cattāro’ ti vatvā yāva temāsaŋ yāciŋsu. Tadā rājā ‘gaņhathā’ ti adāsi.

Te bhagavantaŋ upasankamitvā āhaŋsu– ‘icchāma mayaŋ, bhante, bhagavantaŋ temāsaŋ upaţţhātuŋ, adhivāsetu no, bhante, bhagavā imaŋ temāsaŋ vassāvāsan’ ti. Adhivāsesi bhagavā tuņhībhāvena. Te tayo attano janapade niyuttakapurisassa lekhaŋ pesesuŋ ‘imaŋ temāsaŋ amhehi bhagavā upaţţhātabbo, vihāraŋ ādiŋ katvā sabbaŋ bhagavato upaţţhānasambhāraŋ sampādehī’ ti. So sabbaŋ sampādetvā paţipesesi. Te (p. 019) kāsāyavatthanivatthā hutvā purisasahassehi veyyāvaccakarehi bhagavantaŋ bhikkhusanghañca sakkaccaŋ upaţţhahamānā janapadaŋ netvā vihāraŋ niyyātetvā vassaŋ vasāpesuŋ.

Tesaŋ bhaņđāgāriko eko gahapatiputto sapajāpatiko saddho ahosi pasanno. So buddhappamukhassa bhikkhusanghassa dānavattaŋ sakkaccaŋ adāsi. Janapade niyuttakapuriso taŋ gahetvā jānapadehi ekādasamattehi purisasahassehi saddhiŋ sakkaccameva dānaŋ pavattāpesi. Tattha keci jānapadā paţihatacittā ahesuŋ. Te dānassa antarāyaŋ katvā deyyadhammaŋ attanā khādiŋsu, bhattasālañca agginā dahiŋsu. Pavāritā rājaputtā bhagavato sakkāraŋ katvā bhagavantaŋ purakkhatvā pitu santikameva paccāgamiŋsu. Tattha gantvā bhagavā parinibbāyi. Rājaputtā ca janapade niyuttakapuriso ca bhaņđāgāriko ca anupubbena kālaŋ katvā saddhiŋ parisāya sagge uppajjiŋsu, paţihatacittā janā niraye uppajjiŋsu. Evaŋ tesaŋ ubhayesaŋ janānaŋ saggato saggaŋ nirayato nirayaŋ upapajjantānaŋ dvānavutikappā vītivattā.

Atha imasmiŋ bhaddakappe kassapassa bhagavato kāle te paţihatacittā janā petesu uppannā. Tadā manussā attano attano ñātakānaŋ petānaŋ atthāya dānaŋ datvā uddisanti ‘idaŋ no ñātīnaŋ hotū’ ti, te sampattiŋ labhanti. Atha imepi petā taŋ disvā kassapaŋ sammāsambuddhaŋ upasankamitvā pucchiŋsu– ‘kiŋ nu kho, bhante, mayampi evarūpaŋ sampattiŋ labheyyāmā’ ti? Bhagavā āha– ‘idāni na labhatha, anāgate pana gotamo nāma sammāsambuddho bhavissati, tassa bhagavato kāle bimbisāro nāma rājā bhavissati, so tumhākaŋ ito dvānavutikappe ñāti ahosi, so buddhassa dānaŋ datvā tumhākaŋ uddisissati, tadā labhissathā’ ti. Evaŋ vutte kira tesaŋ petānaŋ taŋ vacanaŋ ‘sve labhissathā’ ti vuttaŋ viya ahosi.

Tato (p. 020) ekasmiŋ buddhantare vītivatte amhākaŋ bhagavā uppajji. Tepi tayo rājaputtā purisasahassena saddhiŋ devalokato cavitvā magadharaţţhe brāhmaņakule uppajjitvā anupubbena tāpasapabbajjaŋ pabbajitvā gayāsīse tayo jaţilā ahesuŋ, janapade niyuttakapuriso rājā bimbisāro ahosi, bhaņđāgāriko gahapatiputto visākho nāma seţţhi ahosi, tassa pajāpati dhammadinnā nāma seţţhidhītā ahosi, avasesā pana parisā rañño eva parivārā hutvā nibbattiŋsu.

Amhākampi bhagavā loke uppajjitvā sattasattāhaŋ atikkamitvā anupubbena bārāņasiŋ āgamma dhammacakkaŋ pavattetvā pañcavaggiye ādiŋ katvā yāva sahassaparivāre tayo jaţile vinetvā rājagahaŋ agamāsi. Tattha ca tadahupasankamantaŋyeva rājānaŋ bimbisāraŋ sotāpattiphale patiţţhāpesi saddhiŋ ekādasanahutehi angamagadhavāsīhi brāhmaņagahapatikehi. Atha raññā svātanāya bhattena nimantito adhivāsetvā dutiyadivase māņavakavaņņena sakkena devānamindena purato gacchantena–

‘Danto dantehi saha purāņajaţilehi, vippamutto vippamuttehi.

Singīnikkhasavaņņo, rājagahaŋ pāvisi bhagavā’ ti. (mahāva. 58)–

Evamādīhi gāthāhi abhitthaviyamāno rājagahaŋ pavisitvā rañño nivesane mahādānaŋ sampaţicchi. Te pana petā ‘idāni rājā dānaŋ amhākaŋ uddisissati, idāni uddisissatī’ ti āsāya samparivāretvā aţţhaŋsu.

Rājā dānaŋ datvā ‘kattha nu kho bhagavā vihareyyā’ ti bhagavato vihāraţţhānameva cintesi, na taŋ dānaŋ kassaci uddisi. Tathā taŋ dānaŋ alabhantā petā chinnāsā hutvā rattiyaŋ rañño nivesane ativiya bhiŋsanakaŋ vissaramakaŋsu. Rājā bhayasantāsasaŋvegaŋ āpajjitvā vibhātāya (p. 021) rattiyā bhagavato ārocehi– ‘evarūpaŋ saddaŋ assosiŋ, kiŋ nu kho me, bhante, bhavissatī’ ti? Bhagavā ‘mā bhāyi, mahārāja, na te kiñci pāpakaŋ bhavissati, apica kho santi te purāņañātakā petesu uppannā. Te ekaŋ buddhantaraŋ tameva paccāsīsantā “buddhassa dānaŋ datvā amhākaŋ uddisissatī” ti vicarantā tayā hiyyo dānaŋ datvā na uddisitattā chinnāsā hutvā tathārūpaŋ vissaramakaŋsū’ ti āha. ‘Kiŋ idānipi, bhante, dinne te labheyyun’ ti? ‘Āma, mahārājā’ ti. ‘Tena hi, bhante, adhivāsetu me bhagavā ajjatanāya dānaŋ, tesaŋ uddisissāmī’ ti. Adhivāsesi bhagavā tuņhībhāvena.

Rājā nivesanaŋ gantvā mahādānaŋ paţiyādāpetvā bhagavato kālaŋ ārocāpesi Bhagavā rājantepuraŋ gantvā paññatte āsane nisīdi saddhiŋ bhikkhusanghena. Te petā ‘api nāma ajja labheyyāmā’ ti gantvā tirokuţţādīsu aţţhaŋsu. Bhagavā tathā akāsi, yathā te sabbeva rañño āpāthaŋ gatā ahesuŋ. Rājā dakkhiņodakaŋ dento ‘idaŋ me ñātīnaŋ hotū’ ti uddisi. Tāvadeva petānaŋ kamalakuvalayasañchannā pokkharaņiyo nibbattiŋsu. Te tattha nhatvā ca pivitvā ca paţippassaddhadarathakilamathapipāsā suvaņņavaņņā ahesuŋ. Rājā yāgukhajjabhojjāni datvā uddisi. Tesaŋ tankhaņaññeva dibbayāgukhajjabhojjāni nibbattiŋsu. Te tāni paribhuñjitvā pīņindriyā ahesuŋ. Atha vatthasenāsanāni datvā uddisi. Tesaŋ dibbavatthapāsādapaccattharaņaseyyādi-alankāravidhayo nibbattiŋsu. Sā ca tesaŋ sampatti sabbāpi yathā rañño pākaţā hoti, tathā bhagavā adhiţţhāsi. Rājā taŋ disvā ativiya attamano ahosi. Tato bhagavā bhuttāvī pavārito rañño bimbisārassa anumodanatthaŋ tirokuţţapetavatthuŋ abhāsi–

14. ‘ tirokuţţesu tiţţhanti, sandhisinghāţakesu ca;

Dvārabāhāsu tiţţhanti, āgantvāna sakaŋ gharaŋ.

15. ‘Pahūte annapānamhi, khajjabhojje upaţţhite;

Na tesaŋ koci sarati, sattānaŋ kammapaccayā.

16. ‘Evaŋ (p. 022) dadanti ñātīnaŋ, ye honti anukampakā;

Suciŋ paņītaŋ kālena, kappiyaŋ pānabhojanaŋ.

17. ‘Idaŋ vo ñātīnaŋ hotu, sukhitā hontu ñātayo;

Te ca tattha samāgantvā, ñātipetā samāgatā.

Pahūte annapānamhi, sakkaccaŋ anumodare.

18. ‘Ciraŋ jīvantu no ñātī, yesaŋ hetu labhāmase;

Amhākañca katā pūjā, dāyakā ca anipphalā.

19. ‘Na hi tattha kasi atthi, gorakkhettha na vijjati;

Vaņijjā tādisī natthi, hiraññena kayākayaŋ.

Ito dinnena yāpenti, petā kālagatā tahiŋ.

20. ‘Unname udakaŋ vuţţhaŋ, yathā ninnaŋ pavattati;

Evameva ito dinnaŋ, petānaŋ upakappati.

21. ‘Yathā vārivahā pūrā, paripūrenti sāgaraŋ;

Evameva ito dinnaŋ, petānaŋ upakappati.

22. ‘Adāsi me akāsi me, ñātimittā sakhā ca me;

Petānaŋ dakkhiņaŋ dajjā, pubbe katamanussaraŋ.

23. ‘Na hi ruņņaŋ vā soko vā, yā caññā paridevanā;

Na taŋ petānamatthāya, evaŋ tiţţhanti ñātayo.

24. ‘Ayañca kho dakkhiņā dinnā, sanghamhi suppatiţţhitā;

Dīgharattaŋ hitāyassa, ţhānaso upakappati.

25. ‘So ñātidhammo ca ayaŋ nidassito, petāna pūjā ca katā uļārā.

Balañca bhikkhūnamanuppadinnaŋ, tumhehi puññaŋ pahutaŋ anappakan’ ti.

14. Tattha (p. 023) tirokuţţesūti kuţţānaŋ parabhāgesu. Tiţţhantīti nisajjādipaţikkhepato ţhānakappanavacanametaŋ, gehapākārakuţţānaŋ dvārato bahi eva tiţţhantīti attho. Sandhisinghāţakesu cāti sandhīsu ca singhāţakesu ca. Sandhīti catukkoņaracchā, gharasandhibhittisandhi-ālokasandhiyopi vuccanti. Singhāţakāti tikoņaracchā. Dvārabāhāsu tiţţhantīti nagaradvāragharadvārānaŋ bāhā nissāya tiţţhanti. Āgantvāna sakaŋ gharanti sakagharaŋ nāma pubbañātigharampi attanā sāmibhāvena ajjhāvutthagharampi, tadubhayampi te yasmā sakagharasaññāya āgacchanti, tasmā ‘āgantvāna sakaŋ gharan’ ti āha.

15. Evaŋ bhagavā pubbe anajjhāvutthapubbampi pubbañātigharattā bimbisāranivesanaŋ sakagharasaññāya āgantvā tirokuţţādīsu ţhite issāmacchariyaphalaŋ anubhavante ativiya duddasikavirūpabhayānakadassane bahū pete rañño dassento ‘ tirokuţţesu tiţţhantī’ ti gāthaŋ vatvā puna tehi katassa kammassa dāruņabhāvaŋ dassento ‘pahūte annapānamhī’ ti dutiyagāthamāha.

Tattha pahūteti anappake bahumhi, yāvadattheti attho Ba-kārassa hi pa-kāro labbhati ‘pahu santo na bharatī’ ti-ādīsu (su. ni. 98) viya. Keci pana ‘bahuke’ ti paţhanti, so pana pamādapāţho. Annapānamhīti anne ca pāne ca. Khajjabhojjeti khajje ca bhojje ca. Etena asitapītakhāyitasāyitavasena catubbidhampi āhāraŋ dasseti. Upaţţhiteti upagamma ţhite sajjite, paţiyatteti attho. Na tesaŋ koci sarati sattānanti tesaŋ pettivisaye uppannānaŋ sattānaŋ koci mātā vā pitā vā putto vā nattā vā na sarati. Kiŋ kāraņā? Kammapaccayāti, attanā katassa adānadānapaţisedhanādibhedassa kadariyakammassa kāraņabhāvato. Tañhi kammaŋ tesaŋ ñātīnaŋ sarituŋ na deti.

16. Evaŋ bhagavā anappakepi annapānādimhi vijjamāne ñātīnaŋ paccāsīsantānaŋ petānaŋ kammaphalena ñātakānaŋ anussaraņamattassāpi abhāvaŋ dassetvā (p. 024) idāni pettivisayupapanne ñātake uddissa raññā dinnadānaŋ pasaŋsanto ‘evaŋ dadanti ñātīnan’ ti tatiyagāthamāha.

